
ಓಂ  ಶ್ರೀ  ಪರಮಾತ್ಮನೇ  ನಮಃ
ಅಥ  ಅಷ್ಟಮೋಽಧ್ಯಾಯಃ
ಅಕ್ಷರಪರಬ್ರಹ್ಮಯೋಗಃ

ಅರ್ಜುನ  ಉವಾಚ
ಕಿಂ  ತದ್ಬ್ರಹ್ಮ  ಕಿಮಧ್ಯಾತ್ಮಂ  ಕಿಂ  ಕರ್ಮ  ಪುರುಷೋತ್ತಮ  ।
ಅಧಿಭೂತಂ  ಚ  ಕಿಂ  ಪ್ರೋಕ್ತಂ  ಅಧಿದೈವಂ  ಕಿಮುಚ್ಯತೇ  ॥ 1॥

ಅಧಿಯಜ್ಞಃ  ಕಥಂ  ಕೋಽತ್ರ  ದೇಹೇಽಸ್ಮಿನ್ಮಧುಸೂದನ  ।
ಪ್ರಯಾಣಕಾಲೇ  ಚ  ಕಥಂ  ಜ್ಞೇಯೋಽಸಿ  ನಿಯತಾತ್ಮಭಿಃ  ॥ 2॥

ಶ್ರೀ  ಭಗವಾನುವಾಚ
ಅಕ್ಷರಂ  ಬ್ರಹ್ಮ  ಪರಮಂ  ಸ್ವಭಾವೋಽಧ್ಯಾತ್ಮಮುಚ್ಯತೇ  ।
ಭೂತಭಾವೋದ್ಭವಕರಃ  ವಿಸರ್ಗಃ  ಕರ್ಮಸಂಜ್ಞಿತಃ  ॥ 3॥

ಅಧಿಭೂತಂ  ಕ್ಷರೋ  ಭಾವಃ  ಪುರುಷಶ್ಚಾಧಿದೈವತಮ್  ।
ಅಧಿಯಜ್ಞೋಽಹಮೇವಾತ್ರ  ದೇಹೇ  ದೇಹಭೃತಾಂ  ವರ  ॥ 4॥

ಅಂತಕಾಲೇ  ಚ  ಮಾಮೇವ  ಸ್ಮರನ್ಮುಕ್ತ್ವಾ  ಕಲೇವರಮ್  ।
ಯಃ  ಪ್ರಯಾತಿ  ಸ  ಮದ್ಭಾವಂ  ಯಾತಿ  ನಾಸ್ತ್ಯತ್ರ  ಸಂಶಯಃ  ॥ 5॥

ಯಂ  ಯಂ  ವಾಪಿ  ಸ್ಮರನ್ಭಾವಂ  ತ್ಯಜತ್ಯಂತೇ  ಕಲೇವರಮ್  ।
ತಂ  ತಮೇವೈತಿ  ಕೌಂತೇಯ  ಸದಾ  ತದ್ಭಾವಭಾವಿತಃ  ॥ 6॥

ತಸ್ಮಾತ್ಸರ್ವೇಷು  ಕಾಲೇಷು  ಮಾಮನುಸ್ಮರ  ಯುಧ್ಯ  ಚ  ।
ಮಯ್ಯರ್ಪಿತಮನೋಬುದ್ಧಿಃ  ಮಾಮೇವೈಷ್ಯಸ್ಯಸಂಶಯಮ್  ॥ 7॥

ಅಭ್ಯಾಸಯೋಗಯುಕ್ತೇನ  ಚೇತಸಾ  ನಾನ್ಯಗಾಮಿನಾ  ।
ಪರಮಂ  ಪುರುಷಂ  ದಿವ್ಯಂ  ಯಾತಿ  ಪಾರ್ಥಾನುಚಿಂತಯನ್  ॥ 8॥

ಕವಿಂ  ಪುರಾಣಮನುಶಾಸಿತಾರಂ  ಅಣೋರಣೀಯಾಂಸಮನುಸ್ಮರೇದ್ಯಃ
।
ಸರ್ವಸ್ಯ  ಧಾತಾರಮಚಿಂತ್ಯರೂಪಂ  ಆದಿತ್ಯವರ್ಣಂ  ತಮಸಃ
ಪರಸ್ತಾತ್  ॥ 9॥

ಪ್ರಯಾಣಕಾಲೇ  ಮನಸಾಽಚಲೇನ  ಭಕ್ತ್ಯಾ  ಯುಕ್ತೋ  ಯೋಗಬಲೇನ
ಚೈವ  ।
ಭ್ರುವೋರ್ಮಧ್ಯೇ  ಪ್ರಾಣಮಾವೇಶ್ಯ  ಸಮ್ಯಕ್  ಸ  ತಂ  ಪರಂ



ಪುರುಷಮುಪೈತಿ  ದಿವ್ಯಮ್  ॥ 10॥

ಯದಕ್ಷರಂ  ವೇದವಿದೋ  ವದಂತಿ  ವಿಶಂತಿ  ಯದ್ಯತಯೋ  ವೀತರಾಗಾಃ  ।
ಯದಿಚ್ಛಂತೋ  ಬ್ರಹ್ಮಚರ್ಯಂ  ಚರಂತಿ  ತತ್ತೇ  ಪದಂ  ಸಂಗ್ರಹೇಣ
ಪ್ರವಕ್ಷ್ಯೇ  ॥ 11॥

ಸರ್ವದ್ವಾರಾಣಿ  ಸಂಯಮ್ಯ  ಮನೋ  ಹೃದಿ  ನಿರುಧ್ಯ  ಚ  ।
ಮೂರ್ಧ್ನ್ಯಾಧಾಯಾತ್ಮನಃ  ಪ್ರಾಣಂ  ಆಸ್ಥಿತೋ
ಯೋಗಧಾರಣಾಮ್  ॥ 12॥

ಓಮಿತ್ಯೇಕಾಕ್ಷರಂ  ಬ್ರಹ್ಮ  ವ್ಯಾಹರನ್ಮಾಮನುಸ್ಮರನ್  ।
ಯಃ  ಪ್ರಯಾತಿ  ತ್ಯಜಂದೇಹಂ  ಸ  ಯಾತಿ  ಪರಮಾಂ  ಗತಿಮ್  ॥ 13॥

ಅನನ್ಯಚೇತಾಃ  ಸತತಂ  ಯೋ  ಮಾಂ  ಸ್ಮರತಿ  ನಿತ್ಯಶಃ  ।
ತಸ್ಯಾಹಂ  ಸುಲಭಃ  ಪಾರ್ಥ  ನಿತ್ಯಯುಕ್ತಸ್ಯ  ಯೋಗಿನಃ  ॥ 14॥

ಮಾಮುಪೇತ್ಯ  ಪುನರ್ಜನ್ಮ  ದುಃಖಾಲಯಮಶಾಶ್ವತಮ್  ।
ನಾಪ್ನುವಂತಿ  ಮಹಾತ್ಮಾನಃ  ಸಂಸಿದ್ಧಿಂ  ಪರಮಾಂ  ಗತಾಃ  ॥ 15॥

ಆಬ್ರಹ್ಮಭುವನಾಲ್ಲೋಕಾಃ  ಪುನರಾವರ್ತಿನೋಽರ್ಜುನ  ।
ಮಾಮುಪೇತ್ಯ  ತು  ಕೌಂತೇಯ  ಪುನರ್ಜನ್ಮ  ನ  ವಿದ್ಯತೇ  ॥ 16॥

ಸಹಸ್ರಯುಗಪರ್ಯಂತಂ  ಅಹರ್ಯದ್ಬ್ರಹ್ಮಣೋ  ವಿದುಃ  ।
ರಾತ್ರಿಂ  ಯುಗಸಹಸ್ರಾಂತಾಂ  ತೇಽಹೋರಾತ್ರವಿದೋ  ಜನಾಃ  ॥ 17॥

ಅವ್ಯಕ್ತಾದ್ವ್ಯಕ್ತಯಃ  ಸರ್ವಾಃ  ಪ್ರಭವಂತ್ಯಹರಾಗಮೇ  ।
ರಾತ್ರ್ಯಾಗಮೇ  ಪ್ರಲೀಯಂತೇ  ತತ್ರೈವಾವ್ಯಕ್ತಸಂಜ್ಞಕೇ  ॥
18॥

ಭೂತಗ್ರಾಮಃ  ಸ  ಏವಾಯಂ  ಭೂತ್ವಾ  ಭೂತ್ವಾ  ಪ್ರಲೀಯತೇ  ।
ರಾತ್ರ್ಯಾಗಮೇಽವಶಃ  ಪಾರ್ಥ  ಪ್ರಭವತ್ಯಹರಾಗಮೇ  ॥ 19॥

ಪರಸ್ತಸ್ಮಾತ್ತು  ಭಾವೋಽನ್ಯಃ
ಅವ್ಯಕ್ತೋಽವ್ಯಕ್ತಾತ್ಸನಾತನಃ  ।
ಯಃ  ಸ  ಸರ್ವೇಷು  ಭೂತೇಷು  ನಶ್ಯತ್ಸು  ನ  ವಿನಶ್ಯತಿ  ॥ 20॥

ಅವ್ಯಕ್ತೋಽಕ್ಷರ  ಇತ್ಯುಕ್ತಃ  ತಮಾಹುಃ  ಪರಮಾಂ  ಗತಿಮ್  ।
ಯಂ  ಪ್ರಾಪ್ಯ  ನ  ನಿವರ್ತಂತೇ  ತದ್ಧಾಮ  ಪರಮಂ  ಮಮ  ॥ 21॥

ಪುರುಷಃ  ಸ  ಪರಃ  ಪಾರ್ಥ  ಭಕ್ತ್ಯಾ  ಲಭ್ಯಸ್ತ್ವನನ್ಯಯಾ  ।
ಯಸ್ಯಾಂತಃ  ಸ್ಥಾನಿ  ಭೂತಾನಿ  ಯೇನ  ಸರ್ವಮಿದಂ  ತತಮ್  ॥ 22॥

ಯತ್ರ  ಕಾಲೇ  ತ್ವನಾವೃತ್ತಿಂ  ಆವೃತ್ತಿಂ  ಚೈವ  ಯೋಗಿನಃ  ।
ಪ್ರಯಾತಾ  ಯಾಂತಿ  ತಂ  ಕಾಲಂ  ವಕ್ಷ್ಯಾಮಿ  ಭರತರ್ಷಭ  ॥ 23॥



ಅಗ್ನಿರ್ಜ್ಯೋತಿರಹಃ  ಶುಕ್ಲಃ  ಷಣ್ಮಾಸಾ  ಉತ್ತರಾಯಣಮ್  ।
ತತ್ರ  ಪ್ರಯಾತಾ  ಗಚ್ಛಂತಿ  ಬ್ರಹ್ಮ  ಬ್ರಹ್ಮವಿದೋ  ಜನಾಃ  ॥ 24
॥

ಧೂಮೋ  ರಾತ್ರಿಸ್ತಥಾ  ಕೃಷ್ಣಃ  ಷಣ್ಮಾಸಾ  ದಕ್ಷಿಣಾಯನಮ್  ।
ತತ್ರ  ಚಾಂದ್ರಮಸಂ  ಜ್ಯೋತಿಃ  ಯೋಗೀ  ಪ್ರಾಪ್ಯ  ನಿವರ್ತತೇ  ॥
25॥

ಶುಕ್ಲಕೃಷ್ಣೇ  ಗತೀ  ಹ್ಯೇತೇ  ಜಗತಃ  ಶಾಶ್ವತೇ  ಮತೇ  ।
ಏಕಯಾ  ಯಾತ್ಯನಾವೃತ್ತಿಂ  ಅನ್ಯಯಾಽಽವರ್ತತೇ  ಪುನಃ  ॥ 26॥

ನೈತೇ  ಸೃತೀ  ಪಾರ್ಥ  ಜಾನನ್  ಯೋಗೀ  ಮುಹ್ಯತಿ  ಕಶ್ಚನ  ।
ತಸ್ಮಾತ್ಸರ್ವೇಷು  ಕಾಲೇಷು  ಯೋಗಯುಕ್ತೋ  ಭವಾರ್ಜುನ  ॥ 27॥

ವೇದೇಷು  ಯಜ್ಞೇಷು  ತಪಸ್ಸು  ಚೈವ  ದಾನೇಷು  ಯತ್ಪುಣ್ಯಫಲಂ
ಪ್ರದಿಷ್ಟಮ್  ।
ಅತ್ಯೇತಿ  ತತ್ಸರ್ವಮಿದಂ  ವಿದಿತ್ವಾ  ಯೋಗೀ  ಪರಂ
ಸ್ಥಾನಮುಪೈತಿ  ಚಾದ್ಯಮ್  ॥ 28॥

॥  ಓಂ  ತತ್ಸದಿತಿ  ಶ್ರೀಮದ್ಭಗವದ್ಗೀತಾಸು  ಉಪನಿಷತ್ಸು
ಬ್ರಹ್ಮವಿದ್ಯಾಯಾಂ
ಯೋಗಶಾಸ್ತ್ರೇ  ಶ್ರೀಕೃಷ್ಣಾರ್ಜುನಸಂವಾದೇ
ಅಕ್ಷರಪರಬ್ರಹ್ಮಯೋಗೋ  ನಾಮ  ಅಷ್ಟಮೋಽಧ್ಯಾಯಃ  ॥

